
Аннотаци. Статьяра 2011 — 2020 ҫулсенче чӑваш литературинче палӑрнӑ ҫамрӑк 
авторсен пултарулӑхне пӑхса тухнӑ. Тӗпчев ӗҫӗн объекчӗ — М. Петровӑн, Т. Элкейӑн, 
О. Австрийскаян, Л. Петровӑн уйрӑм кӗнекере, журналта, интернет уҫлӑхра пичетленнӗ 
сӑввисем. Ку авторсене вӗсен хайлавӗсем пичетре час-часах тӗл пулнӑран, вӗсем обще-
ство пурнӑҫне тӑтӑшах хутшӑннӑран суйласа илнӗ. Ӗҫре сӑнлав, танлаштаруллӑ тӗпчев 
мелӗсемпе, ҫавӑн пекех тишкерӳпе интерпретаци мелӗсемпе усӑ курнӑ. Ҫакӑ сӑвӑҫсен 
хайлавӗсен хӑйне евӗрлӗхне тупса палӑртма, вӗсем ҫине-ҫинех усӑ куракан метафорӑсем-
пе символсен пӗлтерӗшне ӑнлантарма, чӑваш классика поэзийӗн традицийӗсемпе ҫыхӑну 
пуррине кӑтартма май парать. Ҫамрӑк авторсем чӑваш поэзийӗнче нумай ҫул хушши 
ҫирӗпленнӗ самантсене малалла аталантараҫҫӗ, тӗнче литературин пуян опытне шута 
илеҫҫӗ, пурнӑҫ ҫине хӑйне евӗрлӗ пӑхнине палӑртаҫҫӗ, поэзири ҫӗнӗ жанр формисене, 
сӑнарлӑха, ытарлӑ чӗлхене шырас ӗҫре хӑйсен пултарулӑхне кӑтартаҫҫӗ. Поэзи анинче 
О. Австрийскаяпа Л. Петрова ытларах традициллӗ жанрсене, сӑвӑ хывӑма кӑмӑллаҫҫӗ 
пулсан, М. Петровӑпа Д. Элкей форма шыравӗпе, шухӑша сӑнарлӑрах калассипе уйрӑлса 
тӑраҫҫӗ. Ҫамрӑк авторсем лирикӑллӑ сӑвӑ, тавтограмма, юптару, шӳтлӗ сӑвӑ, ирӗклӗ сӑвӑ 
жанрӗсене, интимлӑ, пейзаж, философиллӗ, гражданлӑ хавхасене кӑмӑллани курӑнать.

Аннотация. Статья посвящена анализу творчества молодых чувашских авторов, 
пришедших в литературу в период с 2011 по 2020 г. Материалом для исследования стали 
стихотворения М. Петровой, Т. Элкея, О. Австрийской, Л. Петровой, опубликованные 
в отдельных книгах, на страницах журналов, в социальных сетях. Выбор авторов для 
исследования связан с частотой их публикаций, активностью в общественной жизни. 
В работе использовались описательный и сравнительный методы исследования, а также 
методы анализа и интерпретации, которые позволили выявить своеобразие творчества 
авторов, прокомментировать смысл используемых ими частых метафор и символов, про-
следить связь с традициями чувашской классики. Молодые авторы продолжают традиции, 

выработанные в чувашской поэзии на протяжении многих лет, учитывают опыт мировой 
литературы, выражают особый взгляд на мир, проявляют себя в поиске новых жанровых 
форм, образности и поэтического языка. Поэзия О. Австрийской и Л. Петровой отлича-
ется тяготением к традиционным жанрам, размерам стиха. М. Петрова и Д. Элкей пред-
почитают поиски новых форм, стремятся к образности языка. Для творчества молодых 
чувашских поэтов характерны такие жанры, как лирическое стихотворение, тавтограм-
ма, басня, шуточное стихотворение, вольный стих, интимный, пейзажный, философский, 
гражданский пафос.

Ключевые слова: стихотворение, поэтика, автор, тавтограмма, метафора, современ-
ная чувашская поэзия

Для цитирования: Софронова И. В. Чувашская поэзия 2011 — 2020 годов: своеобразие 
творчества молодых авторов // Современная гуманитаристика. 2026. Т. 2. № 2. С. 107 — 115

Abstract. The article is devoted to the analysis of the creative work of young Chuvash 
authors who entered literature between 2011 and 2020. The material for the study consists 
of the poems of M. Petrova, T. Elkay, O. Austrianskaya, L. Petrova, published in separate 
books, in magazines, and on social networks. The choice of authors is based on the frequency 
of their publications and their activity in public life. The work used descriptive and comparative 
methods, as well as analysis and interpretation, which made it possible to identify the originality 
of the authors’ work, comment on the meaning of their frequent metaphors and symbols, and 
trace their links to the traditions of Chuvash classical literature. Young authors continue the 
traditions developed in Chuvash poetry over the years, take into account the experience of world 
literature, express a special view of the world, and explore new genre forms, imagery, and poetic 
language. The poetry of O. Austrianskaya and L. Petrova is distinguished by his attraction to 
traditional genres and regular verse forms. M. Petrova and T. Elkay prefer the search for new 
forms and strive for the imagery of language. The work of young Chuvash poets is characterized 
by such genres as lyric poetry, tautogram, fable, comic poetry, free verse, as well as intimate, 
everyday, philosophical, and civic themes.

Keywords: poem, poetics, author, tautogram, metaphor, modern Chuvash poetry

Кӳртӗм
2010 — 2020 ҫулсенчи чӑваш поэзийӗнче пултарулӑх ҫулӗ ҫине тӗрлӗ тап-

хӑрта тӑнӑ авторсем тӑрӑшаҫҫӗ: 1960-мӗш ҫулхисенчен пуҫласа 2000-мӗш ҫулхи-
сем таранах. Литература анинче пӗрремӗш утӑм тӑвакансем те сахал мар. Вӗсем 
хушшинче аслӑ шкулта вӗренекен студентсем те, ҫулӗпе аслӑрах авторсем те пур. 
Эпир хамӑр тӗпчевре ҫамрӑк авторсен шутне ҫулӗпе ҫамрӑккисене кӗртетпӗр. 
Паллӑ ӗнтӗ, яш чухне кирек камӑн та сӑвӑ ҫырса шухӑша палӑртас килет, хумхан-
таракан туйӑма ҫапла майпа пусарас килет. Сӑвӑласа ҫырнӑ пӗрремӗш хайлава 
журналта пичетлени, уйрӑм кӗнеке кӑларма пултарни чӑн-чӑн сӑвӑҫ пулса тӑнине 
пӗлтермест-ха. Пӗрремӗш утӑм хыҫҫӑн проза ҫырма тытӑнни е пачах литература 

ҫулӗнчен пӑрӑнни те пулма пултарать. Пултарулӑха вӑхӑт тӗрӗслени те кирлӗ. 
Ҫавна май эпир иртнӗ вунӑ ҫуллӑхра палӑрнӑ авторсем паянхи кун та пичетлен-
нине шута илсе хамӑр тӗпчевре Мальвина Петровӑн (1989), Ольга Австрийскаян 
(1990), Лариса Петровӑн (1990), Таниял Элкейӑн (2003) сӑввисене тишкерме тӗл-
лев лартрӑмӑр. Литературӑра пӗлтерӗшлӗ вырӑн йышӑнакан авторсем те тахҫан 
пӗрремӗш утӑмсем тунӑ. Критиксемпе тӗпчевҫӗсем вӗсен пултарулӑхне вӑхӑтра 
асӑрхани, хавхалантарни малашнехи ӑсталӑхне витӗм кӳнӗ. Хӑйне евӗрлӗ хаклав 
паянхи ҫамрӑк сӑвӑҫсемшӗн те кирлех. 

Тӗпчев материалӗсем тата меслечӗсем 
Статьяра 2011 — 2020 ҫулсенче палӑрнӑ тӑватӑ ҫамрӑк авторӑн пултарулӑх 

уйрӑмлӑхӗсене тишкерме тӗллев лартрӑмӑр. Вӗсен сӑввисем халиччен «Тӑван 
Атӑл» журналта, уйрӑм кӗнекесенче, «Вконтакте» социаллӑ тетелте пичетлен-
нӗ. Илемлӗ хайлавсене тӗпчеме сӑнлав, тишкерӳ, танлаштару, интерпретаци 
меслечӗсемпе усӑ куртӑмӑр. Сӑнлав, тишкерӳ меслечӗсем хайлавсен тытӑмӗн 
уйрӑмлӑхӗсене, сӑнарлӑх системине, чӗлхе уйрӑмлӑхӗсене, жанр традицийӗсене 
палӑртма май пачӗҫ. Танлаштару мелӗ сӑвӑҫсен хайлавӗсемпе чӑваш классика 
литератури хушшинчи ҫыхӑнава асӑрхама пулӑшрӗ: сӑвӑҫсем традициллӗ сӑвӑ 
жанрӗсене, виҫисене кӑмӑллаҫҫӗ, вӗсен пултарулӑхӗнче вырӑс тата чӑваш клас-
сикӗсен сӑввисемпе пӗрпеклӗхсем пур. Интерпретаци меслечӗ хайлаври мета-
форӑна, символа ӑнлантарса парас ӗҫре тухӑҫлӑ пулчӗ.

Тӗпчев результачӗсем, вӗсене сӳтсе явни
Вырӑс поэзийӗн 2010-мӗш ҫулӗсенчи тӑрӑмне хакланӑ май Игорь Дуардо-

вич тӗпчевҫӗ ҫак тапхӑра «поэзири шӑтӑк» (поэтическая яма) тесе ят парать: ку 
термин ача сахал ҫуралнӑ вӑхӑта палӑртакан терминпа пӗр пӗлтерӗшлӗ. Сӑмах 
кунта литературӑри хайлавсен тата авторсен шучӗ, пахалӑхӗ пирки ҫеҫ пымасть, 
ытларах поэтика, ытарлӑ пӗлтерӗш, сӑнарлӑ чӗлхе ҫинчен, кунсӑр пуҫне, поэзири 
хӑй евӗрлӗхне кӑтартас ӗҫри кризиса та пӗлтерет. Пушӑлӑх хуҫаланнине мӗнпур 
ҫӗнӗлӗхӗ 2000-мӗш ҫулсенче пулса иртнипе тата ку вӑхӑтра проза ытларах вӑй 
илнипе сӑлтавлать вӑл [1]. Паянхи вырӑс поэзийӗнче пушӑлӑх хуҫаланнине курни 
тӗпчевҫӗ мӗн шыранинчен те килет пулас. Вӑл тӗлӗнтерсе яракан автора, хайлава 
курас тенине пула кулленхи савӑнӑҫпа тунсӑх ҫинчен, пурнӑҫри ҫитменлӗхсене 
кӑтартакан сӑвӑсене хакламасӑр, асӑрхамасӑр хӑварать. 

Вырӑс мар халӑхсен литературинче лару-тӑру урӑхларах пулни курӑнать. 
Тӗслӗхрен, ҫармӑс сӑвӑҫисем йӑлана кӗнӗ темӑсене ытларах хускатнине асӑрхаҫҫӗ 
тӗпчевҫӗсем. Ку темӑсем сӗм авалтанах килеҫҫӗ. Сӑвӑҫсем шурӑ хурӑна, лапсӑркка 
ҫӑкана, мӑнаҫлӑ юмана сӑнарлаҫҫӗ. Кайран, черетпе, ҫак темӑсем: тӑван ял, Атӑл, 
Илет е Кокшага юхан шывӗсем. Ку йышши сӑвӑсенче фольклор паллисем тӗл 
пулаҫҫӗ. Кунсӑр пуҫне, ҫармӑс сӑвӑҫисемшӗн юрату теми те актуаллӑ. Малтанхи 
тапхӑрсенче вӗсем сӑнлакан юрату телейлӗ пулнӑ пулсан, халӗ — ытларах телей-
сӗр. Пурнӑҫ пӗлтерӗшӗ ҫинчен шутласа ҫырнӑ сӑвӑсем те сахал мар [4].

Палӑртнӑ тапхӑрти чӑваш поэзийӗ те хӑйӗн еккипе аталанса пырать. Аслӑрах 
ҫулхи авторсемпе юнашар ҫамрӑк сӑвӑҫсем те тӑрӑшаҫҫӗ, уйрӑм кӗнекесем пи-
четлеҫҫӗ, Раҫҫей шайӗнче иртекен пултарулӑх ӑмӑртӑвӗсенче ҫӗнтереҫҫӗ. «Тӑван 
Атӑл» журналта аслӑ шкулта вӗренекен студентсем час-часах пичетленеҫҫӗ: 
Р. Сайфутдиновӑн ирӗклӗ сӑввисенчи лирика харкамҫи хӑйне, йӑх тымарӗсене 
шырать. Сӑвӑра пурнӑҫа чун ыратӑвӗ урлӑ йышӑнасси те пур. Светлана Акнар 
(Поликарпова), педагогика университечӗн студентки, «Ман тěнчен Уткайӑкě» 
(2012) кӗнеке пичетлесе кӑларать. Вӑл тӑван тӑрӑх, пурнӑҫра тӗл пулнӑ ырӑ 

ҫынсем ҫинчен сӑвӑсем ҫырать. Вӗсемпе танлаштарсан, М. Петрова, Т. Элкей, 
О. Австрийская, Л. Петрова сӑввисем урӑхларах пулни курӑнать, вӗсем хай-
лавӗсене ҫине-ҫинех пичетлеҫҫӗ, республикӑри литература, культура пурнӑҫне 
хутшӑнаҫҫӗ, аслӑ ҫулхи авторсен ырӑ хаклавне тивӗҫлӗ пулчӗҫ.

Ҫамрӑк сӑвӑҫсен хӑйсен вӑйне малтанах традициллӗ формӑпа сӑвӑсем ҫырса 
тӗрӗслесе пӑхас йӑла пур. Хӑшӗ-пӗри ҫак тапхӑра шкул, студент ҫулӗсенче пурӑн-
са ирттерсе ярать. Вӗсен вулакан умне тухнӑ пӗрремӗш пичетленнӗ сӑввисем, 
кӗнекисем авторӗ шыравра пулнине кӑтартса параҫҫӗ. М. Петрова журналист-
ка, спортсменка «хайлавӗсем, ҫамрӑк поэт шыравра пулин те, хӑйне евӗр илтӗ-
неҫҫӗ»1. Унӑн поэзийӗнчи ҫӗнӗлӗх калас тенине хӑюллӑн калама пултарнинче, 
шухӑша палӑртма ҫӗнӗ формӑсем шыранинче, сӑмах тата сасӑ шайӗнчи илемлӗх 
мелӗсемпе ӗҫлеме тӑрӑшнинче палӑрать. Вӑл сӑввисене «Вконтакте» социаллӑ 
тетелте вырнаҫтарать, «Ҫамрӑксен хаҫатӗнче», «Тӑван Атӑлта» пичетлет, «Пӗч-
чен Хӗвел» (2022) сӑвӑ пуххи кӑларнӑ. 

Сӑвӑҫ кӑмӑлне ҫуралса ӳснӗ тӑрӑхӑн илемӗ, шухӑ ӗмӗтсен ирӗклӗхӗ ҫӗклеҫҫӗ. 
Ҫав хушӑрах пурнӑҫри тӗрӗсмарлӑхсене йышӑнманнине, йывӑрлӑхсене чӑтса ирт-
тернине палӑртать вӑл, пурнӑҫпа вилӗм пӗлтерӗшӗ ҫинчен те шухӑшлать. Ҫулӗпе 
ҫамрӑк пулин те, автор тивӗҫлӗ пӗтӗмлетӳ тӑвать: хуйхи те, савӑнӑҫӗ те вӑхӑтлӑх 
ҫеҫ. М. Петрова этемӗн чунне тӗпчет, ӳнер пӗлтерӗшӗ ҫинчен шухӑшлать, туслӑ-
ха тата юратӑва мухтать. 

Сӑвӑҫ чӑтса ирттернине, чунне мӗн ыраттарнине е савӑнтарнине тӳрремӗн 
каласа пама васкамасть. Ҫакна асаилӳ, туйӑмлӑх, ассоциаци ҫинче никӗсленнӗ 
сӑнарлӑ чӗлхе йӗркелет («Хӑрамастӑп» сӑвӑ). Сӑвӑри Хӗвелпе Уйӑх, Тӳпепе Ҫӑл-
тӑр, Шурӑ Акӑш сӑнарӗсем ытарлӑ пӗлтерӗшлӗ, халӑх сӑмахлӑхӗнчи семантикӑна 
упраҫҫӗ. Кӗнеке ячӗ валли суйласа илнӗ «Пӗччен Хӗвел» сӑвӑра сӑнарӑн пӗччен-
лӗхне сӑлтавлакан тӗлӗк-халап шутласа кӑларнӑ. Вӑл лирика харкамҫине хӑйне 
те пӗлтерет. Ултавлӑ, шанчӑксем тӳрре тухман пурнӑҫра вӑл хӑйне тӑр пӗччен 
туять, ҫапах ниме пӑхмасӑр, хӑйне хӗрхенмесӗр ыттисене пулӑшма хатӗр.

М. Петрова пултарулӑхӗнче ытларах традициллӗ сӑвӑ виҫи тӗл пулать. 
Сӑвӑсенчи ҫаврасем тӑватӑ йӗркеллӗ, икӗ е виҫӗ сыпӑклӑ виҫене ҫирӗппӗн тытса 
пынӑ. Ҫавӑн пекех вӑл хӑйне ирӗклӗ сӑвӑра та тӗрӗслесе пӑхать. Унӑн паллисем 
«Тӑвӑл» сӑвӑра пур2:

Тӑвӑртан тулхӑрса тӑракан тӑвӑла
Кӑкӑрта кӑкарса тӑтӑрха тӑллама
Хӑтланни кӑлӑхах!
Кӑшласа кӑшӑла
Тухатех!
Талпӑнса — таптаса: тавӑрма!
Тавӑрма!..
Тавӑрманшӑн ӑна: вӑхӑтра. 

Сӑвӑра тавтограммӑсем йышлӑ. Традициллӗ тавтограммӑран вӑл т сас пал-
линчен ҫеҫ мар, х, к, в сас паллисенчен пуҫланакан сӑмахсене, йӗркесене кӗртсе 
янипе уйрӑлса тӑрать. Аллитераци сӑввӑн шӑнӑрне йӗркелет. Т сасӑ эмоци сир-

1 Хмыт А. Мальвина Петровăн сăввине пӗрре вуласан — ялан вулассăм килет // «Сувар»: 
[сайт]. URL: https://suvargazeta.ru/news/cn-khyparsem/malvina-petrovan-savvine-prre-vulasan-ialan-
vulassam-kilet (пăхнă кунӗ: 24.09.2024).

2 Петрова М. Пӗччен Хӗвел: сӑвӑсем. Шупашкар: Чӑваш кӗн. изд-ви, 2022. С. 20. 

пӗнсе тухнине палӑртма кирлӗ. «Ку йӗркесенче аллитераципе ассонанс та пур, 
унсӑр пуҫне автор сӑмах туйӑмне пӗлни, вӗсемпе тирпейлӗ те тӗплӗ усӑ курни 
курӑнать»3.

«Хӑрамастӑп» сӑвва картлашкапа ҫырнӑ. Картлашки сулахаялла та, сылтӑ-
малла та пӑрӑнать4. Йӗркери сӑмахӗсен малти тата вӗҫӗнчи састаш пуррине кура 
ӑна панторим (е панторифма — тулли рифмӑна усӑ курни, сӑмахӑн вӗҫӗ ҫеҫ мар, 
сӑмахӗ е сӑмах ҫаврӑнӑшӗ пӗр пек илтӗнни) мелӗпе ҫырнӑ теме пулать5:

Хӑрат.
Хурат.

Хӑвах куран:
Хӑрман

хӑват
хунать

Харкам…

«Хӑйне евӗрлӗ кӳлепеллӗ, кукӑр йӗркесен ӗренкиллӗ сӑвӑ калӑпланать. Вӑл 
тулаш енчен те вӗр-ҫӗнӗ (илӗртӳллӗ) пулса тӑрать. Сӑвӑ кӳлепипе шухӑшӗ пӗр 
ҫыхӑра тӑраҫҫӗ, вӗсене уйӑрма май ҫук. Эппин, автор ҫырнӑ сӑмахсене вырӑнӗпе 
улӑштарма пачах та юрамасть»6.

Сӑвӑҫ манӑҫа туха пуҫланӑ сӑмахсене сӑвва кӗртни кӑсӑклӑ. Вӗсем юрату ли-
рикинче ытларах тӗл пулаҫҫӗ. Чӗре тӗпӗнчи туйӑмсене палӑртма меллӗ вӗсем. Ав-
тор ҫав сӑмахсен пӗлтерӗшне ятарласа аса илтерет, вӗсемпе кулленхи пурнӑҫра 
усӑ курма вӗрентет. Кивелнӗ сӑмахсене сӑвва кӗртсе «сасӑпа выляса пӗли-пӗлми 
кӗрсе каймасть вӑл, кашни сӑмахпа тӗплӗн ӗҫлет, кирлӗ чух ҫав сӑмахсене ӑнлан-
тарса та парать»7.

М. Петрова юптару ҫырас ӗҫре те ӑста. Юптарусене поэт шахвӑртса е вӗрент-
се калас тӗллевпе шӑрҫалать. Тӗп сӑнарсем – чӗрӗ чунсемпе кайӑк-кӗшӗксем 
(сӑвӑс, автан, чӑх, хурт, шӑпчӑк, кӑсӑя), йывӑҫ-курӑк (йыт пырши, чечек, курӑк), 
чӗрӗ мар япаласем (пукане, урапа), ҫут ҫанталӑк хӑвачӗсем (пӗлӗт, ҫӑлтӑр). «Йыт 
пырши», «Куштан Автан», «Пукане» тата ытти юптарусенче ҫынсем хушшинчи 
лару-тӑрӑва тӑрӑхласа е питлесе калани, кӗвӗҫӳпе ӑмсанӑва, пултаруллисене ура 
хунине, пустуй каппайланнине сивлени тӗпре.

Таниял Элкей (Даниил Медведев), университетра вӗренекен Патӑрьел каччи, 
тарӑн шухӑшлӑ ирӗклӗ сӑвӑсем ҫырать, сӑввисене «Вконтакте» социаллӑ тетелте 
вырнаҫтарать. Хӑйне евӗрлӗ «Сухӑр» ят панӑ страницӑра вырнаҫтарнӑ сӑвӑсен 
кӗвӗллӗ е юрӑллӑ, ӳкерчӗклӗ ӑнлантару, хушса пани те пур. Вӗсене сӑнасан, ҫамрӑк 
сӑвӑҫ чӑваш аваллӑхӗпе, халӑх сӑмахлӑхӗпе, тӗнчери тӗрлӗ ӳнерсемпе, тухӑҫ тата 
чӑваш классикӗсен поэзийӗпе кӑсӑкланни курӑнать: чӑваш фольклорӗнчи чӗлхе 
сӑмахӗсене вырӑсла, тӗнче поэзийӗн тӗслӗхӗсене чӑвашла куҫарать вӑл. Т. Эл-
кейӑн лирика харкамҫи хайӗн ҫулне шырать, аваллӑхпа, тӳпепе, пуласлӑхпа ка-
лаҫать. Сӑвӑра сӑмахсен нумай пӗлтерӗшлӗхӗ, омонимлӑхӗ, метафорӑсем пысӑк 

3 Петрова М. Пӗччен Хӗвел: сӑвӑсем. 63 с.
4 Сатур С. Броский разгон // Иртни патне эп кӗтӗм çула май…: Статьясемпе рецензисем, интер-

вьюсем, презентацисенче каланисем, халал сăввисем. Шупашкар: Чăваш кӗн. изд-ви, 2024. С. 155. 
5 Петрова М. Пӗччен Хӗвел: сӑвӑсем. С. 35.  
6 Родионов В. Ҫӗнӗлӗхпе ҫунатланнӑ ҫамрӑк сӑвӑҫ // Тӑван Атӑл. 2022. № 10. С. 37. 
7 Хмыт А. Мальвина Петровăн сăввине пӗрре вуласан — ялан вулассăм килет... (пăхнă кунӗ: 

24.09.2024).

вырӑн йышӑнаҫҫӗ. Хайлавра ҫырнинче сӑмахсен сӑнарлӑхне, вӗсем калӑплакан 
ӳкерчӗке ҫеҫ мар, шӑрша, сивве е ӑшша, ҫумӑр нӳрӗлӗхне, чун ыратӑвне тата ыт-
тине те туятӑн, куратӑн. Ку енчен ҫамрӑк сӑвӑҫӑн хайлавӗсем Г. Айхин сӑввисене 
ҫывӑх теме пулать. Ҫавӑн пекех сасӑ кӗвӗлӗхӗпе ритм ҫирӗплӗхӗ пурри уйрӑм 
сӑввисене Ҫеҫпӗл сӑввипе, сасӑ ылмашӑвӗнче шухӑш улшӑннине шырани М. Ка-
рягинӑн сӑввисемпе пӗрпеклетет. Ку пӗрешкеллӗхсем Т. Элкей вӗсенчен вӗренсе 
пырать тенинчен ытларах ҫак пулӑмсем уншӑн та ҫывӑх пулнине кӑтартаҫҫӗ.

Сӑвӑри сӑмахсем, сӑнарсем авторӑн, халӑхӑн пурнӑҫӗнчи, литература талк-
кӑшӗнчи пӗр-пӗр пулӑма аса илтерме, ассоциаци ҫуратма пултараҫҫӗ. «Каҫпа» 
сӑвӑра кӗрхи каҫӑн хура сӑнне ӳкернӗ май тахҫанхи асаилӳ сиксе тухать8: 

…Ҫак каҫ — косилка.
Люцернӑри мулкачӑ пек
киле васкатӑп
(ним тӗлсӗрленнӗ тӗнчере
тӗлне шыратӑп).

Хула шӑв-шавне, хулари каҫ тӗттӗмлӗхне йышӑнман лирика харкамҫи хӑйне 
йывӑрлӑха лекнӗ мулкач пек туять. ХХ ӗмӗрӗн варринче литературӑна килнӗ уд-
мурт сӑвӑҫисем хула тата ял тӗнчине хирӗҫлесе кӑтартаҫҫӗ. Хула вӗсемшӗн хура, 
чуна пусӑрӑнтаракан, пӗтерекен тӗнче [3]. Чӑваш поэзийӗнче хулана, Шупашкара 
ун евӗрлӗ сивлек, хупӑ тӗнче пек палӑртасси П. Яккусен пултаруллӑхӗнче тӗл пу-
лать. Унӑн лирика харкамҫи чул стенасене пӑрахса яла кайма ӑнтӑлать [2, с. 93]. 
Т. Элкейӑн косилки унӑн чунне, тен, чӑвашлӑха та, пӗтерме пултаракан сӑнар.

Уйрӑм сӑвӑсенче монтажлӑх пур теме пулать. «Чӳречерен» хайлавра лирика 
харкамҫи ҫил-тӑманлӑ ҫанталӑкра куҫ тӗлне пулнӑ ҫынсене каласа тухать: киоск 
хупакан хӗрарӑм, симӗс рюкзаклӑ курьер, ӗҫрен таврӑнакан хӗрарӑм. Кашнинех 
мӗнле те пулсан тӗллев пур. Ҫиле, юр хӗвнине пӑхмасӑр вӗсем малаллах тал-
пӑнаҫҫӗ. Сӑвӑра вӗсен сӑнарӗсем пӗр-пӗрин хыҫҫӑн куҫ тӗлне пулаҫҫӗ те кӗҫех 
ҫил-тӑманта курӑнми пулаҫҫӗ. 

Сӑвӑҫ шыравра пулни «Асаттем ман пирки шутламан-тӑр…» сӑвӑра та 
курӑнать. Лирика харкамҫи аслашшӗ тунӑ ӗҫсене, уншӑн пӗлтерӗшлӗ шутланнӑ 
япаласене асӑнса тухать: трактор, сӑра, колхоз, Акатуй, пура… Мӑнукӗн шӑпи 
вара шухӑш ӗҫӗпе ҫыхӑннӑ. Пурнӑҫ тӗллевне тупас тесе вӑл аслашшӗн кун-ҫулне 
шӗкӗлчет. 

Т. Элкейӑн юрату лирики Ҫеҫпӗл Мишши Червякова патне ҫырнӑ ҫырусене 
аса илтерет. Хӑй мӗн туйнине автора прозӑллӑ сӑвӑри евӗр сӑнарлӑ сӑмах урлӑ 
палӑртма меллӗрех. Савнине те вӑл, Ҫеҫпӗл пекех, турӑш вырӑнне хурать, «Эсир» 
тесе чӗнет, хӑйне мӗскӗнлетет9.

Т. Элкейӑн ирӗклӗ сӑввинче пунктуаци паллисене усӑ курасси сайра тӗл пу-
лать. Текст, йӗрке пуҫламӑшӗнчи сӑмаха пӗчӗкрен пуҫласа ҫырасси те пур. Сӑвӑҫ 
хайлавӗсем кивелнӗ, диалект, паянхи хула пурнӑҫне палӑртакан ҫӗнӗ сӑмахсемпе, 
тӗрлӗ ӑслӑлӑхпа, ӳнерпе, тӗн йӑли-йӗркипе ҫыхӑннӑ терминсемпе пуян. Халиччен 

8 Элкей Т. Сухăр: сăвăсем // «ВКонтакте»: [сайт]. URL: https://vk.com/taniyal_elguey (пăхнă 
кунӗ: 11.12.2024).

9 Икӗ курпунлӑ тӗвепе танлаштарни пур. Сӑмах май, чӑвашсемшӗн тӗве тем пек илемсӗр, сӑн-
сӑр чӗр чун пек туйӑнать пулсан, арабсем хӗрарӑм илемне палӑртма ӑна икӗ курпунлӑ шурӑ тӗвепе 
танлаштарнӑ. М.И. Скворцов каласа панинчен.

ун хайлавӗсемпе паллашма ӗлкӗрнисем ӑна «шухӑшлӑ, туйӑмлӑ, чун-чӗрешӗн 
пӗлтерӗшлӗ» сӑвӑсем ҫыракан, пысӑк шанӑҫ паракан сӑвӑҫ тесе хаклаҫҫӗ10.

Ольга Австрийская (Иванова) малтанхи сӑввисене «Тӑван Атӑл» журнал-
та, «Ҫӗнтерӳ ҫулӗ» Вӑрнар районӗн хаҫатӗнче пичетленӗ. «Пӗчӗк шевле» (2021) 
кӗнекене унӑн тинтерех чӑвашла тата вырӑсла ҫырнӑ сӑввисем кӗнӗ. Сӑвӑҫ тра-
дициллӗ формӑсене, виҫене кӑмӑллать, танлаштарусемпе, метафорӑсемпе пуян 
хайлавсем ҫырать. А. Растворцев сӑвӑҫ вырӑсла пайӗн ум сӑмахӗнче ҫапларах 
шухӑш калать: сӑвӑсем автобиографиллӗ пулни курӑнать, анчах вӗсем кашни 
вулакана ҫывӑх11. Ку чӑвашла сӑввисемшӗн те характерлӑ. Эпир кашниех пур-
нӑҫра тӗрлӗ йывӑрлӑхсемпе ҫамӑллӑхсем, савӑнӑҫсем витӗр тухатпӑр, телей-
сӗр юрату туйӑмӗн йӳҫекӗпе паллашатпӑр. Сӑвӑсенче тӑван енри тата ачалӑхри 
сӑнарсем тухса тӑраҫҫӗ. Ку вырӑна тата вӑхӑта лирика харкамҫи ырӑпа аса илет, 
унта таврӑнма вас кать. Вӗсем ырӑ асаилӳсемпе ҫыхӑннӑ. Хайлавсенче пурӑнса 
курнӑ сӑвӑҫсемшӗн характерлӑ чун ыратӑвӗн кӗвви тӑтӑшах тӗл пулать. Лирика 
харкамҫин чунӗ пӗччен пулнишӗн, ӑна ҫынсем, ҫав шутра чун савни те, ӑнлан-
маннишӗн ыратать. Чун канӑҫлӑхне вӑл йывӑҫсемпе, ҫут ҫанталӑкпа хутшӑнса 
тупать. Хулара пурнакан лирика харкамҫишӗн хваттерте кӗтекен кушак та чун 
уҫҫи. Сӑвӑҫ уйрӑмах чун ыратнӑ, пӑшӑрханнӑ вӑхӑтра алла ручка тытни палӑрать. 
Хӑйне кӳрентерекенсене хуравлать, ҫывӑх ҫынсене ҫухатнӑ хыҫҫӑн ҫуралнӑ 
кӑмӑл-туйӑма хут ҫине кӑларать. 

А. Растворцевӑн сӑмахӗнче сӑвӑ кӗнекинче юрату туйӑмне ҫӗклени, мух-
тани тӗпре тесе палӑртни пур12. Тепӗр ҫынна юратни лирика харкамҫин чунне 
ыраттарать те, шанӑҫ та парать. Ӑна ҫак туйӑм пурнӑҫра тата та ҫирӗпрех пулма 
вӗрентет. О. Австрийскаян лирика харкамҫи тата тӑван енпе, ашшӗ-амӑшне тата 
тӑван чӗлхене юратать. Ӑна упрас, аталантарас ӗҫре унӑн та вӑй хумаллине ӑнла-
нать вӑл. Хӑй халӑхӗн чӗлхине пӗлмесӗр ӳсекен ачасем, ун шучӗпе, чунӗпе чылай 
чухӑнрах13:

…Тен, ҫунат сарӗҫ, пулӗҫ паллӑ ҫын,
Мухтавлӑ ят та, чап та илӗҫин…
Анчах йӑх-несӗл вӑйӗсӗр пӗрех
Этем ҫӗр хут айван та нишлӗрех.

Л. Петрова Хӗрлӗ Чутай тӑрӑхӗнче ҫуралса ӳҫнӗ сӑвӑҫ. «Мӗн ҫинчен авӑтать-
ши куккук?» (2022) сӑвӑ кӗнекине унӑн халиччен ҫырнӑ хайлавӗсем кӗнӗ. Автора 
тӑван тавралӑх, пӗрле ҫитӗннӗ юлташсем, ҫывӑх ҫынсем, пурнӑҫ тӗллевӗ йышши 
ыйтусем хумхантараҫҫӗ. Л. Петрова та традициллӗ сӑвӑ виҫине кӑмӑллать. Пур-
нӑҫ илемне кӑтартса парасси ҫывӑх уншӑн. Ҫут ҫанталӑк ҫинчен ҫырнӑ сӑвӑсен-
че ытларах ҫумӑрлӑ, хура кӗрхи ҫанталӑка сӑнлани курӑнать. Тепӗр чух кунта 
ҫанталӑка сӑнлани ҫеҫ мар, чунри йывӑр саманта палӑртни те пур пек туйӑнать. 
Сӑвӑсенчи лирика харкамҫи таврари пулӑмсене, япаласене асӑрхаса, ҫут ҫанталӑк 
илемӗпе киленсе йывӑр вӑхӑтра хавхалану тупма пӗлет. Вулакана та ҫак ырӑ ӗҫе 
вӗрентет. Уйрӑм самантсенче Турӑран та пулӑшу ыйтать («Кӗлӗ»). Тепӗр чух 

10 Станьял В. Таниял Элкей сăввисем // «Чăваш халăх сайчĕ»: [сайт]. URL: https://www.chuvash.
org/news/37441.html (пăхнă кунӗ: 28.11.2024).

11 Растворцев А. Дорогие читатели // Австрийская О. Пӗчӗкçӗ шевле: сăвăсем. Шупашкар: 
Чăваш кӗн. изд-ви, 2021. С. 3.

12 Растворцев А. Дорогие читатели. С. 3. 
13 Австрийская О. Пӗчӗкçӗ шевле: сăвăсем. Шупашкар: Чăваш кӗн. изд-ви, 2021. 109 с.

унӑн хӑйӗнчен тӑрӑхлас йӑла та палӑрать. «Гороскоп» сӑвӑра — гороскопӑн ыр 
енне тупни: «Гороскопа ӗненес тӗк — / Ман ҫыравҫӑ пулмалла…»; юлташӗсене 
хӑйӗн чӗмсӗрлӗхне хӑйне евӗрлӗ ӑнлантарса пани14:

…Сӑмахпа веҫех калаймӑн
Е калатӑн ытларах.
Мӗн пирки калас-ха манӑн?
Манӑн сассӑм — сӑвӑра.

Ырӑ та таса кӑмӑллӑ пулнӑран хӑй таврари ҫынсене те ҫаплах курасшӑн 
сӑвӑҫ. Эрех ӗҫекенсене, чӗлӗм туртакансене, пӗлтерӗшсӗр япалашӑн кулянакан-
сене, пӗр-пӗринпе ятлаҫнӑ ҫывӑх ҫынсене тӳрӗ ҫул ҫине тӑма вӗрентсе калать вӑл. 
Ыррине, лайӑххине хаклама кирли ҫинчен астутарать. Ҫулӗпе ҫамрӑк пулин те, 
сӑвӑҫа вӑрҫӑпа мир, тӑван тӑрӑхӑн, республикӑн, чӗлхен пӗлтерӗшӗпе пуласлӑхӗ 
хумхантарать. Л. Петрова куҫару ӗҫӗпе те кӑсӑкланать. Ытти халӑхсен паянхи 
сӑвӑҫисен тата классикӗсен хайлавӗсене чӑвашла куҫарас енӗпе тӑрӑшать.

Пӗтӗмлетӳ
Ҫапла вара, XXI ӗмӗрӗн иккӗмӗш вунӑ ҫуллӑхӗнчи чӑваш поэзийӗнче палӑр-

нӑ тӑватӑ авторӑн — М. Петровӑн, Т. Элкейӑн, Л. Петровӑн, О. Австрийскаян — 
хайлавӗсене пӑхса тухрӑмӑр. Ҫамрӑк авторсем традициллӗ сӑвва кӑмӑллакан-
нисем те, ҫӗнӗлӗх патне туртӑнаканӗсем те пур. Пурнӑҫ опытне, литературӑра 
мӗнпе кӑсӑкланнине кура вӗсем кашниех хӑйне евӗрлӗ поэзи тӗнчи калӑплаҫҫӗ, 
кашнийӗ нех хӑйне майлӑ ҫыру мелӗ. М. Петрова тӑватӑ йӗркеллӗ ҫаврана та, 
ирӗклӗ сӑвва та кӑмӑллать, сасӑ кӗвӗлӗхне тимлӗх уйӑрать. Тавтограммӑсене, 
панторима, юптару жанрне кӑмӑллать. Т. Элкей шухӑша ҫӑра метафора, символ-
сем урлӑ палӑртма кӑмӑллать. Туйӑмлӑ, чӗрӗ сӑвӑсем ҫырать. Унӑн пултарулӑхӗ 
илемлӗ чӑнлӑха монтажлӑх мелӗпе сӑнланипе, авалхи тата хальхи чӑваш тӗнчине 
ӳкернипе уйрӑлса тӑрать. О. Австрийскаян сӑввисенче чун ыратӑвне палӑртни 
пур. Традициллӗ формӑпа, ритмпа рифма черетленӗвне ҫирӗп пӑхӑнса ҫырнӑ хай-
лавсенче кашни ҫыннӑн кирлӗлӗхне палӑртни, пурнӑҫри ырӑ самантсене хаклама 
чӗнни пур. Л. Петрова пурнӑҫри йывӑрлӑхсене ҫӗнтерме, ыррине ытларах курма 
вӗрентекен сӑвӑсем ҫырать. Ҫамрӑк сӑвӑҫсен пултарулӑхне тӑван чӗлхе пуласлӑхӗ, 
этемӗн ҫӗр ҫинчи вырӑнӗ, пурнӑҫ пӗлтерӗшӗ ҫинчен шухӑшлани ҫыхӑнтарать.

